
	1․ Նախագծով առաջարկվում է ուժը կորցրած ճանաչել Հայաստանի Հանրապետության կառավարության 2015 թվականի մարտի 19-ի «Շենքերի ու շինությունների տեխնիկական վիճակի հետազննության և անձնագրավորման կարգը հաստատելու մասին» N 274-Ն որոշումը, միաժամանակ՝ հաստատելով շենքերի և շինությունների տեխնիկական վիճակի հետազննության կարգը:
Նկատի ունենալով, որ Նախագծի ընդունման հիմքում դրված «Քաղաքաշինության մասին» օրենքի 10-րդ հոդվածի 1-ին մասի 5-րդ կետի համաձայն՝ Կառավարությունը քաղաքաշինության բնագավառում՝  հաստատում է շենքերի և շինությունների տեխնիկական վիճակի հետազննության և անձնագրավորման կարգերը, գտնում եմ, որ քննարկվող կարգով չեն կարող սահմանվել Նախագծի 9-րդ գլխով (բնակելի շենքները բնակության համար պիտանի ճանաչելը) նախատեսված իրավակարգավորումները, քանի որ դուրս են թե՛  լիազորող նորմի և թե՛ Նախագծի կարգավորման առարկայի շրջանակից, ուստի՝ առաջարկում եմ նշված կետերը հանել Նախագծից։ 
	Չի ընդունվել
Բնակելի շենքերը բնակության համար պիտանի ճանաչելը ուղղակիորեն կապված է տվյալ Նախագծի՝ այսինքն շենքերի և շինությունների տեխնիկական վիճակի հետազննման գործընթացի հետ: Այդ կարգավորումները ՀՀ-ում շուրջ 30 տարի է գործում են, իսկ մինչ այդ գործել են նաև խորհրդային տարիներին, մշակվել են և հիմնավորվել  ոլորտի գիտական կոչումներ ունեցող մասնագիտական խմբերի և մասնագիտացված կազմակերպությունների կողմից, որոնք առ այսօր վերանայման ենթակա չեն և կարծում եմ չեն էլ լինի: Մեկնաբանությունը ընդունելի չէ:
Առաջարկվում է դիտարկել ՀՀ քաղաքաշինության նախարարի 2009 թվականի դեկտեմբերի 8-ի N282-Ն հրամանի կարգավորումները, որոնք այս կարգի ընդունման պարագայում սահմանված կարգով կճանաչվեն ուժը կորցրած:

	2․ Նախագծի հավելվածի 24-րդ կետի համաձայն՝ բնակելի նպատակային նշանակության օբյեկտի (շենքի կամ մասնաշենքերի` սենքերի, բնակելի մակերեսների) հետազննության արդյունքները, որոնք պարունակում են դրանց տեխնիկական վիճակի և բնակության պիտանիության գնահատականները, ներկայացված են ստորև՝ ըստ 10-րդ գլխի: 
Վերոգրյալի համատեքստում հարկ եմ համարում նշել, որ Նախագծի հավելվածի 10-րդ գլխով սահմանվում են ոչ թե բնակելի նպատակային նշանակության օբյեկտի, այլ արտադրական շենքերի տեխնիկական վիճակի գնահատումը և արտակարգ իրավիճակի ազդեցությանը ենթարկված երկաթբետոնե կոնստրուկցիաների վերաբերյալ իրավակարգավորումներ: Հաշվի առնելով վերոգրյալն՝ առաջարկում եմ նախագծի իրավակարգավորումերը համապատասխանեցնել միմյանց:
	Ընդունվել է
Կատարվել է համապատասխան փոփոխություն

	3․ Առաջարկում եմ Նախագծի 14-17-րդ գլուխներով սահմանված աղյուսակները ներառել Նախագծի հավելվածի այն իրավակարգավորման մոտ, որին դրանք վերաբերվում են, այլ ոչ թե շարադրել առանձին գլուխներով:
	Չի ընդունվել
Աղյուսակները համախմբվել են մեկ վերնագրի ներքո՝ որպես տարբեր կոնստրուկտիվ տարրերի մաշվածության ցուցանիշներ

	ՀՀ վարչապետի աշխատակազմի
տարածքային զարգացման և շրջակա միջավայրի հարցերի վարչություն

	«Շենքերի և շինությունների տեխնիկական վիճակի հետազննության կարգը հաստատելու մասին» Հայաստանի Հանրապետության կառավարության որոշման նախագծի (այսուհետ՝ Նախագիծ) վերաբերյալ հայտնում ենք հետևյալը՝
1. Նախագծով հաստատված հավելվածի՝
1) 4-րդ կետով նախատեսվում է, որ շենքերի ու շինությունների տեխնիկական վիճակի հետազննությունները պատվիրվում են ՀՀ պետական կառավարման մարմինների, տեղական ինքնակառավարման մարմինների, բազմաբնակարան շենքերի կառավարման մարմինների (իսկ կառավարման մարմնի բացակայության դեպքում՝ համայնքի), անհատական բնակելի տների սեփականատերերի (իսկ սեփականության իրավունք գրանցված չլինելու դեպքում՝ դրանց նկատմամբ իրավահաստատող փաստաթղթեր ունեցող անձանց), հասարակական և արտադրական շենքերի ու շինությունների սեփականատերերի, այլ ֆիզիկական ու իրավաբանական անձանց կողմից:
Այս առումով հայտնում ենք, որ ՀՀ կառավարության 2021 թվականի ապրիլի 15-ի N 600-Ն որոշման N 1 հավելվածով սահմանված է բնակելի նպատակային նշանակության շենքերի, շինությունների առավել լայն շրջանակ, ինչի հետևանքով լրացուցիչ պարզաբանման անհրաժեշտություն ունի միայն բազմաբնակարան շենքերին և անհատական բնակելի տներին անդրադարձ կատարելու հանգամանքը:
Միաժամանակ՝ լրացուցիչ պարզաբանման անհրաժեշտություն ունեն սեփականատերերից բացի այլ ֆիզիկական ու իրավաբանական անձանց կողմից շենքերի ու շինությունների տեխնիկական վիճակի հետազննություններ պատվիրելու իրավական հիմքերը:
Նույն դիտարկումը վերաբերում է նաև Նախագծով հաստատված հավելվածի 25-րդ կետին:
	Ընդունվել է մասնակի

Նախագծում ավելացվել է եզրույթ՝ (այդ թվում` բազմաֆունկցիոնալ) ձևակերպումով:
Ինչ վերաբերում է ՀՀ կառավարության 2021 թվականի ապրիլի 15-ի N 600-Ն որոշման N 1 հավելվածով սահմանված  բնակելի նպատակային նշանակության շենքերին ու շինություններին, ապա հարկ է նշել, Նախագծով ամրագրվել է պարտադիր պահանջ շենքերի սկզբնական և գործիքային հետազննման համար միջին, միջինից բարձր, բարձր և բարձրագույն նշանակության օբյեկտների համար (այսինքն՝ բնակելիի պարագայում անհատական բնակելի տներից մինչև բազմաբնակարան/բազմաֆունկցիոնալ շենքեր և դրանցով կառուցապատման համալիրներ)՝ դրանց նպատակային նշանակությունից անկախ: Ուստի՝ բնակելի նպատակային նշանակության օբյեկտների դեպքում ևս ամբողջ տեսականու թվարկի անհրաժեշտությունը բացակայում է:

	2) 7-րդ կետով աղյուսակի տեսքով թվարկվել են մի շարք իրավական ակտեր, մինչդեռ չի հստակեցվել իրավական ակտերի թվարկման նպատակը, ու՞մ կողմից և ո՞ր դեպքերում են կիրառվելու իրավական ակտերով սահմանված պահանջները:
Առաջարկում ենք հստակեցնել:
Միաժամանակ՝ աղյուսակի 52-րդ կետում և Նախագծով հաստատված հավելվածի 11-րդ կետում ՀՀ արտակարգ իրավիճակների նախարարի 2014 թվականի հոկտեմբերի 23-ի N 957-Ա հրամանին տրված հղումը վերանայման անհրաժեշտություն ունի՝ հաշվի առնելով, որ Հայաստանի իրավական տեղեկատվական համակարգում վերոնշյալ հրամանը բացակայում է:
	Ընդունվել է 
Տվյալ դեպքում՝ ՀՀ ԱԻՆ-ի 2014 թվականի հոկտեմբերի 23-ի N 957-Ա հրամանի մասով առաջարկը ներկայացվել է ՀՀ ՆԳՆ կողմից: Հարկ է նշել, որ այդ իրավական ակտի ընդունման ժամանակահատվածում <Նորմատիվ իրավական ակտերի մասին> օրենքի արդի պահանջները չեն գործել և ըստ այդմ անհատական բնույթի ձեռնարկները չեն հրապարակվել իրավական տեղեկատվական կայքէջում, սակայն ունեցել են կիրառություն: Այնուամենայնիվ հղումը հանվել է:

	3) 12-րդ կետի համաձայն՝ հետազննության գործիքային տեսակը պարտադիր է ՀՀ կառավարության 2015 թվականի մարտի 3-ի N 596-Ն որոշմամբ սահմանված կարգի բարձր (IV) և բարձրագույն (V) ռիսկայնության օբյեկտների համար, մինչդեռ հիմնավորման անհրաժեշտություն ունի գործիքային հետազննությունը միայն վերոնշյալ օբյեկտների նկատմամբ կիրառելու հանգամանքը:
Միևնույն ժամանակ՝ վերոգրյալ կարգավորման համատեքստում լրացուցիչ պարզաբանման անհրաժեշտություն ունի միջին և միջինից բարձր ռիսկայնության օբյեկտների դեպքում զուտ ակնադիտական գնահատմամբ հետազննություն իրականացնելու հանգամանքը՝ հստակեցնելով՝ արդյո՞ք նման կարգավորումը գործնականում լուրջ խնդիրների առաջացման պատճառ չի հանդիսանա:
	Ընդունվել է 
Նախագծում կատարվել է լրացում՝ միջին և միջինից բարձր օբյեկտների մասով:


	4) մի շարք դրույթներում կիրառվում են «սկզբնական (ակնադիտական արագ գնահատում) հետազննություն», «սկզբնական/արագ գնահատման հետազննություն», «սկզբնական հետազննություն» ձևակերպումները:
Առաջարկում ենք կիրառել միօրինակ ձևակերպումներ:
	Ընդունվել է
Նախագծում կատարվել է համապատասխան փոփոխություն

	5) 13-րդ կետում, 16-րդ կետի 4-րդ ենթակետում, ինչպես նաև 106-րդ կետում շենքերի և շինությունների կենսաբանական վնասվածության վերաբերյալ դրույթը լրացուցիչ հստակեցման անհրաժեշտություն ունի: 
	Ընդունվել է 
Կատարվել է համապատասխան լրացում

	          6) 18-րդ կետում հստակեցված չէ հետազննության ո՞ր տեսակով է մանրակրկիտ ստուգվում շենքերի և շինությունների ջրամատակարարման և ջրահեռացման, ջեռուցման, օդափոխության, կոյուղու, էլեկտրամատակարարման, գազամատակարարման, կապի ներքին համակարգերի, ինչպես նաև արտաքին սալվածքի, մթնոլորտային տեղումների հեռացման համար նախատեսված սարքերի ու սարքավորումների տեխնիկական վիճակը:
	Ընդունվել է մասնակի
Հետազննության տեսակը կախված է ամբողջ օբյեկտի ռիսկայնության աստիճանից, իսկ միայն սարքերի պարագայում այն  իրականացվում է շահագործողական ցուցանիշների ուսումնասիրությամբ՝ ակնադիտական գնահատմամբ:
Այս գործընթացը աշխատանքների համալիր է, որի կատարման մանրամասները կարող են բացահայտվել հենց ուսումնասիրության ընթացքում: Ձևակերպման մեջ կատարվել է մասնակի լրացում:

	7) 21-րդ կետի համաձայն՝ վնասված շենքերի և շինությունների տեխնիկական վիճակի գնահատականը (վնասվածության աստիճանը) որոշվում է ՀՀ քաղաքաշինության կոմիտեի նախագահի  2020 թվականի դեկտեմբերի 28-ի N 102-Ն հրամանով հաստատված ՀՀՇՆ 20.04-2020 «Երկրաշարժադիմացկուն շինարարություն. Նախագծման նորմեր» շինարարական նորմերով սահմանված մեթոդաբանության համաձայն:
Մինչդեռ, լրացուցիչ պարզաբանման անհրաժեշտություն ունի միայն մեկ շինարարական նորմով սահմանված մեթոդաբանությամբ շենքերի և շինությունների տեխնիկական վիճակի արժանահավատ գնահատականի որոշման հանգամանքը՝ հատկապես, նկատի ունենալով, որ սույն կետի համատեքստում առավել ևս չի հիմնավորվում Նախագծով հաստատված հավելվածի 7-րդ կետով իրավական ակտերի սահմանման և կիրառելիության հանգամանքը:
	Ընդունվել է
21-րդ կետը բացառվել է նախագծից

	8) 20-22-րդ կետերով սահմանվել են շենքերի և շինությունների տեխնիկական վիճակի և շահագործման պիտանելիության գնահատականների որոշման կարգեր, մինչդեռ Նախագծի վերնագրի և 1-ին կետի համաձայն՝ ՀՀ կառավարությունը հաստատում է շենքերի և շինությունների տեխնիկական վիճակի հետազննության կարգը:
Միաժամանակ՝ վերոգրյալ դրույթների շրջանակներում լրացուցիչ հստակեցման անհրաժեշտություն ունի տեխնիկական վիճակի և շահագործման պիտանելիության գնահատականների որոշման հետազննության տեսակը:
	Չի ընդունվել
20-22-րդ կետերում նկարագրվածը պիտանելիության կարգ չէ, այլ ընդամենը փոխկապակցված դրույթներ, պատճառահետևանքային եզրահանգումներ, որոնք պայմանավորված են Նախագծի աղյուսակ 2-ի չափորոշիչներով: 

	9) 25-րդ կետով ամրագրված կարգավորումը կրկնում է Նախագծով հաստատված հավելվածի 4-րդ կետով, ինչպես նաև 27-րդ կետով ամրագրված կարգավորումները:
Բացի այդ հարկ է նշել, որ 4-րդ կետով շենքերի և շինությունների տեխնիկական վիճակի հետազննությունները մի դեպքում պատվիրվում են տեղական ինքնակառավարման մարմինների կողմից, իսկ 25-րդ կետով՝ համայնքների կողմից՝ ուստի առաջարկվում է առաջնորդվել միօրինակ ձևակերպումներով:
	Ընդունվել է 
Կատարվել է համապատասխան փոփոխություն 

	10) 26-րդ կետի շրջանակներում լրացուցիչ հստակեցման անհրաժեշտություն ունի՝ ու՞մ համար են պարտադիր շենքերի և շինությունների չծրագրված հետազննությունները:
Միևնույն ժամանակ՝ 26-րդ կետի 1-ին, 2-րդ և 3-րդ ենթակետերով շենքերի և շինությունների չծրագրված հետազննությունները պարտադիր են շենքի գործառնական նշանակության, շահագործման պայմանների փոփոխությունների, ինչպես նաև շենքի կոնստրուկցիաներում բնական և տեխնածին աղետների՝ երկրաշարժի, սողանքի, փոթորկի, հրդեհի (պայթյունի), հիմնատակի գրունտների անհավասարաչափ նստվածքների հետևանքով առկա ակնհայտ վնասվածքների դեպքերում, մինչդեռ, հարկ է նկատի ունենալ, որ՝ 
ա. ՀՀ օրենսդրությամբ շենքերի և շինությունների գործառնական նշանակության փոփոխության կարգ սահմանված չէ:
բ. 2-րդ և 3-րդ ենթակետերում «շենքի շահագործման պայմանների փոփոխություն» և «ակնհայտ վնասվածքներ» ձևակերպումները լրացուցիչ հստակեցման անհրաժեշտություն ունեն:
	Ընդունվել է 
Կատարվել է համապատասխան լրացում

Ինչ վերաբերում է.
- շահագործման պայմանների փոփոխությանը, ապա դրույթն ինքը պարզաբանում է, որ վերջինս վերաբերում է բեռնվածքի ավելացման խնդրին,
-ակնհայտ վնասվածքին, ապա դա այն վնասվածքն է, որն այնքան ցայտուն է
 և գործիքային հետազննմամբ բացահայտման կարիք չունի:

	11) 27-րդ կետով ամրագրված կարգավորումը կրկնում է 26-րդ կետով, ինչպես նաև ՀՀ կառավարության 2023 թվականի նոյեմբերի 23-ի N 2024-Ն որոշմամբ հաստատված N 1 հավելվածի 6-րդ կետով ամրագրված կարգավորումներն, ինչը լրացուցիչ պարզաբանման անհրաժեշտություն ունի:
	Ընդունվել է
Կատարվել է համապատասխան փոփոխություն

	12) 140-րդ, 141-րդ, և 142-րդ կետերով նախատեսվում են բնակելի շենքերը բնակության համար ոչ պիտանի ճանաչելու վերաբերյալ կարգավորումներ:
Նախագծով նման կարգավարումներ նախատեսելու դեպքում լրացուցիչ պարզաբանման անհրաժեշտություն ունի Քաղաքաշինության կոմիտեի նախագահի կողմից 17.12.2024թ.-ի N 01/14.2/16121-2024 գրությամբ «Բնակելի, հասարակական և արտադրական նշանակության շենքերի և շինությունների տեխնիկական վիճակից ելնելով՝ դրանք շահագործման համար ոչ պիտանի ճանաչելու կարգը հաստատելու մասին» ՀՀ կառավարության որոշման նախագծի Վարչապետի աշխատակազմ ներկայացման անհրաժեշտության հանգամանքը:
	Չի ընդունվել

Նախագծում ներառված դրույթները պարզապես շեշտում են Նախագծի կարգավորումների փոխկապակցվածությունը բնակելի շենքերը բնակության համար ոչ պիտանի ճանաչելու վերաբերյալ ընդհանուր պայմանների հետ, որոնք որպես համապատասխան գործընթացի կարգ կամ ընթացակարգ գնահատվել չեն կարող: 

	2. Նկատի ունենալով Վարչապետի 2021 թվականի նոյեմբերի 26-ի № 02/16.10/40655-2021 և 2024 թվականի դեկտեմբերի 19-ի № 02/08.86/43837-2024 հանձնարարականները՝ Նախագծի հիմնավորման «Կապը ռազմավարական փաստաթղթերի հետ» բաժինը կարիք ունի լրամշակման՝ բացառելով ընդհանրական հղումները:
	Ընդունվել է 
կատարվել է լրացում ըստ առկա իրավակարգավորումների

	ՀՀ վարչապետի աշխատակազմի
իրավաբանական վարչություն
	02.02.2025թ.

	
	N02/12.21/3422-2025

	1. «Քաղաքաշինության մասին» օրենքի 10-րդ հոդվածի 1-ին մասի 5-րդ կետի համաձայն՝ Կառավարությունը քաղաքաշինության բնագավառում հաստատում է շենքերի և շինությունների տեխնիկական վիճակի հետազննության և անձնագրավորման կարգերը, մինչդեռ նախագծով սահմանված մի  շարք դրույթներ չեն կարող դիտարկվել հետազննության կարգի մաս (օրինակ՝ հավելվածի 4-րդ, 5-րդ, 7-րդ, 8-րդ, 10-րդ, 18-21-րդ, 23-24-րդ, 26-27-րդ, 29-րդ և դրան հաջորդող մի շարք այլ կետեր):
	Չի ընդունվել
Մեկնաբանությունը մասնագիտական չէ: Քաղաքաշինության բնագավառում իրականացվող յուրաքանչյուր գործընթաց ուղղակիորեն փոխկապակցված է քաղաքաշինության նորմատիվ բոլոր իրավակարգավորումների ապահովման հետ, դրանք անջատ դիտարկել հնարավոր չէ: Ուստի ոլորտում որևէ գործընթացի նախաձեռնումը ենթադրում է մի շարք  հարակից գործողությունների և կարգավորումների համապատասխանեցման համալիր: 

	2. Նախագծում հղում է կատարված մի շարք իրավական ակտերի, որոնք արդիականության խնդիր ունեն (օրինակ՝ հավելվածի 11-րդ կետը):
	Չի ընդունվել
Իրավական ակտի արդիականությունը չի որոշվում վերջինիս ընդունման տարեթվով, այն որոշվում է իր բովանդակությամբ, արդի իրավակարգավորումներով

	3. [bookmark: _GoBack]Նախագծի հավելվածի 12-րդ կետի համաձայն՝ հետազննության գործիքային տեսակը պարտադիր է ՀՀ կառավարության 2015 թվականի մարտի 3-ի N 596-Ն որոշմամբ սահմանված կարգի բարձր (IV) և բարձրագույն (V) ռիսկայնության օբյեկտների համար, մինչդեռ ծանրակշիռ հիմնավորման կարիք ունի գործիքային հետազննությունը պարտադիր կերպով միայն վերոնշյալ օբյեկտների նկատմամբ կիրառելը:
	Ընդունվել է
Կատարվել է համապատասխան լրացում

	4. Նախագծի հավելվածի 25-րդ կետի համաձայն՝ շենքերի և շինությունների տեխնիկական վիճակի հետազննությունները պետք է ծրագրվեն (պատվիրվեն) վերջիններիս  սեփականատերերի՝ տնօրինողների, պետական մարմինների և համայնքների, ֆիզիկական կամ իրավաբանական անձանց, շենքի կառավարման մարմինների կողմից և այլն, առավելագույնը 10 տարին մեկ պարբերականությամբ, մինչդեռ, սույն կարգի շրջանակներում սեփականատերերի վրա նախատեսվող պարտականության սահմանման օրենսդրական հիմքերը որոշակիացման անհրաժեշտություն ունեն:
	Ընդունվել է մասնակի
Առաջարկվում է դիտարկել գործող կարգավորումը՝ ՀՀ կառ. 19.03.2015թ N274-Ն որոշման 4-րդ կետը, ինչպես նաև ՀՀ կառ.23.11.2023թ N2024-Ն որոշման անալոգային կարգավորումները


	5. Նախագծի վերնագիրը բովանդակային առումով չծանրաբեռնելու նպատակով, առաջարկում ենք նախագծի վերնագրում չարտացոլել գործող որոշումը ուժը կորցրած ճանաչելու մասին դրույթը, հաշվի առնելով այն հանգամանքը, որ այդպիսի դրույթ առկա է որոշման նախագծի 2-րդ կետով: Հաշվի առնելով նաև այն հանգամանքը, որ «Նորմատիվ իրավական ակտերի մասին» ՀՀ օրենքի 12-րդ հոդվածով համանման պահանջ նախատեսված չէ:
	Ընդունվել է
Կատարվել է համապատասխան փոփոխություն



